
Familia eta lan mundua uztartzea

Izaskun Madariaga Iragorri,  Haur eskoletako irakasle eta pedagogoa. 

Ostiraletik hona gaia egunkarietan dabil eta beti gertatzen den modura, tartean haur txikien zaintza (heziketa barne, noski) nola luzatu da buruhausterik handiena sorrarazten diguna. 

Irakurri nuen Rebeka Ubera, Aralarreko hautetsiak idatzitakoa eta berehala bururatu zitzaidan esan nahi nuena, baina ez nuen idatzi. Irakurri nuen geroago LAB sindikatuko irakaskuntzako lau kidek egindakoa eta berriro Rebeka Uberak erantzundakoa. Idatzi gabe jarraitu dut. Gaur arte. Gaur, hala ere, ez da nire asmoa bi planteamenduei erantzutea baizik elementu berriak sartzea hausnarketarako eta bide batez, badagokio behintzat, ea Eusko Legebiltzarrean aztertzen den, onartu eta Hezkuntza Sailera helarazi, Haurreskolak Partzuergoaren gaiarekin gertatu den bezala. 
Banoa harira: familia eta lan mundua uztartzea. Asmo polita eta beharrezkoa, baina nola egiten da hori? Eusko Jaurlaritzak bere ustez irtenbide ponpoxo bat aireratu zuen 0-3 urteko haurren heziketa eta laguntzarako haur-eskolak planteatuz. Heziketa eta laguntza zioen, azpian ordutegi zabaleko zentroak justifikatu nahi zituelako eta ikastetxeetan zegoen eredutik desberdindu behar izan zuelako bere helburua mantendu nahi bazuen behintzat. Orduan 0-3ko haur-eskolaz ari ziren baina praktikan 0-2ra mugatu da mandatua, Haurreskolak Partzuergoaren erantzukizuna adin tarte horretakoa bakarra baita. Finean 0-2 urteko haurrak dira arazo. Hortik gorakoak: 2 urte, 3 urte, 4 urte, 5 urte, 6 urte, 7 urte... zenbat urterekin dira autonomo etxetik eskolarako bidea bakarrik egiteko, eskolara joan aurretik eta ondorenean etxean bakarrik moldatzeko, etab. etab.? Haurreskolakoei eskatzen zaizkien ordutegi eta egutegiak -gurasoenak baino luzeagoak direnak askotan- zergatik ez eskatu autonomiarik gabeko haur txikiak dituzten ikastetxe guztiei? Eta eskatzen hasita, zergatik ez eskatu Haurreskolak Partzuergoan gertatzen den bezala, eskolak berak kudeatutako ordutegi eta egutegi zabaleko hezkuntza zerbitzu integral eta kalitatezkoa? 
Une honetan Haurreskolak Partzuergoan dauden 2 urte arteko haurrentzat 215 eguneko zerbitzuari 3 kentzeak izugarri kezkatu die politikoei eta 221 eguneko egutegia eskatu dute, proposamena EHAKren abstentzioarekin gainontzeko taldeek onartuz Lege Biltzarrean. Bi urtetik gorako haurrek, aldiz, urtean 176 egun dituzte eta inor ez da kexatu. Bi urte arteko haurrek ahal dute egunean 8 ordu pasa haur-eskolan sarturik, 7:30-18:30eko tartearen barruan, gurasoek lanera joan behar duten horretan zerbitzua beharrezkoa egiten zaielako (eta egia da). Bi urtetik gorako haurrek, egunean, gehienez, 9:00etatik 4:30era egon daitezke ikastetxean eta ez da ezer gertatzen. Eta nik dakidanez, ume horien gurasoek ez dute lana uzten. Orduan goazen seriotasunarekin hitz egitera familia eta lan mundua uztartzearen gaia ateratzen dugunean. 

Gure gizarteak egun dituen baliabideekin ezer gutxi egiten da arlo honetan. Alde batetik Haurreskolak Partzuergoak biztanleekiko %ko oso kopuru txikia hartzen du bere baitan (atera berri diren datuek 1.914 haur direla diote eta 2004an jaiotakoak 19.600), baita beharra dutenekiko ere. Beraz, datu horiekin bakarrik ere, deigarria egiten zait Rebeka Uberaren hitzetan irakurtzea 221 eguneko egutegia onartu dutelako «poztekoa da alderdi guztiek garbi izatea zerbitzu horrek duen garrantzia emakumeak lan munduan jarraitu dezan eta lan mundura hurbiltzeko». Zerbitzu horrek abstraktuan edozer garrantzi har dezake, praktikan oso gutxi, ikusten den bezala. 

Benetan lan mundua eta familia bateragarriak egin nahi baditugu goazen serioski jokatzera, tranparik egin gabe. LABekoek zioten bezala, esparru asko dira jorratu behar direnak, soluzio guztiak haurren kontura bilatu gabe. Baina ikastetxeaz ari garelarik, Haurreskolak Partzuergotik irtenbidearen bila hastea baino eraginkorragoa litzateke eskoletatik hastea, premia handiagoa baitago (haur txikien kopuru handiagoa dago bertan eta zerbitzu eskasagoak). Eskoletatik hasi eta hain egokiak ikusten diren Haurreskolak Partzuergoaren parera iristerakoan, goazen aurrerapauso gehiago ematera, baina dena bat egin ondoren. Modu honetan hobeto asmatuko dugu gaur egungo gizarteak eskatzen dituen zerbitzuak bermatzen, gaurkotasun premia galanta baitago. Eta ez naiz ari Haurreskolak Partzuergoaz.
